
O lo’u ofi atu i le iunivesite i fafo atu ma Samoa, na ou mātauina ai se mea uiga ese e tuu faafeagai ma faamatalaga na faafailelei ai a’u e o’u mātua. O la la tala – Alu muamua e aoga ona tamomo’e mai lea o tama. Peita’i ina ua ou faamasani i le olaga faaiunivesite, e tau’au tutusa tagata uma i le fā’āgātama o le su’ega o se ama. Talu ai lo’u musu i vaai maualalo mai se isi ia te a’u i lo’u lē mafaia o se mea, na mafua ai ona a’e se manatu o le a ou taumafai fo’i ou te ofi atu i le faiva o lo o atamamai ai tupulaga mai atunuu eseese sa o matou ā’o’oga faatasi. O si alii na tau i ai la’u vaai o le a fa’a’i’ila i ai la’u ole fa’ata’ita’i, o se tagata filemu sa faatafai ai fo’i nai isi a’u uo papalagi ma ‘Āsia. E le i tuu māmāina fo’i e nei fanau le tapenaga o le faiva o momoo aua na matuā sulu lo’u ulu e su’e se togiga talafeagai e lē tulitagata, ma e le soona leotele fo’i i vave mate’ia mai le tupua ua matamata tetele nei i lo’u muāulu. Na oo la’u tapenaga  i le totoma i lā’ei o se tasi o a’u uo ae aisi mai seevae o le isi ia faafetaui ai a’u lanu moana ua filifili nei mo le faamoemoe tele.

Na fetaui lelei le faafualaau moana o le ‘ofualuga a si a’u uo o Mili ma le tusitusi moana o seevae a si teine o Pele na faaofi ai i totonu totini lanu moana vaivai a lo’u tuagane na ou sola atu ma a’u. E ui la i le silisili teisi mai i fafo o totini lakapi ae ua ou lē toe faalogo i se leo o se fautuaga aua ua ou manatu ifo lava a’u o le sa’o lea. Talu ai le mālūlū o lea atunuu, na faamaulu ai lo’u ofuvae uumi lanu uliuli sa faatau atu ‘ou te lotu ai ma se peleue uliuli ma ‘ou fealua’i loa faatino’ao i luma o le faaata o le potu o si teine o Mili ma a’u sitaili. O le taimi muamua fo’i lea na ‘ou fa’ata’ita’i ai i vali (fale) mo alafau sa faatau atu e le uo palagi a Mili mo ia. O le taimi muamua lea i lo’u olaga ua ou vaai ai i o’u alāfau ‘e’ena ua mūmū vaivai. A lē malilie lava le ‘au maimoa ma le ‘au fautua ona toe sui lea mai le lanu mūmū i le piniki malosi, i le lanu moana totolia. Na fa’ato’ā malilie le ‘au pasi vali foliga ina ua ou taalo i le piniki vaivai ma e o’o fo’i ia te a’u ua ‘ou matua ofo i le suiga mo le lelei ua ou iloa atu nei i o’u foliga fuafuā.

E ui na finau mai nai teine e tuu le sei ‘aute samasama sesega na tau mai le pa ‘aute a le aoga, ae lē mafai lava lo’u faumālō ma i’u ina pupula mai lena sei ‘aute pei o se la i lo’u taliga tauagavale, e faailoa atu ai o lo o ‘ou avanoa mo ni valaaulia mai le ītūpā malosi. Ua momoe a’u tauaga i le fagu mousse a si teine o Mili ma ua atili ai ona tia’a la’u fa’apatu i le soona tafana i le spray lauulu a le ‘au fautua. Ua tui atu ma tautaliga ipu popo samasama mai le motu (o le meaalofa mai le tama o lo matou aiga na mana’o ma te uo) atoa ai ma le ‘ula sisi samasama mai Niue na fa’a’ula ai a’u i le malae vaalele i Faleolo ae ou te le i malaga ese ma Samoa. Na tautau loa le ‘ato fuluomanu enaena i lo’u lima patilima loa le ‘au fautua ma taliē ma tulei a’u i fafo o le faitoto’a. “O ou māmā ga uso. O le ‘ā ma kapua’i,” o la la faamatalaga lena ma tatope lava le fusiga atu o a’u ma toe tulei loa i fafo ma le potu. “Se faakali! Pasi mai le pepa malō ga ga lolomi ai la’u solo mo le pelenise,” o la’u tauvala’au ‘ata lea. Na momono mai e le ‘au vaega i le va iti o le faitoto’a le pepa lanumoana malō ua faalipine ma ua mae’a ona lolomi ai e le isi a’u uo Aferika le solo e ave i le tama o le ata, ne’i te’i ua alu alu le teine autu, sīoa ae lē faamatala le ‘auga o le aso. Ua lelei fo’i ua vave tapuni le faitoto’a aua ua amata ona tātāvale le moa o le teine o le ata, o le a pei o le (tulou) maile ua pe le si’usi’u.

E pei e lē mamao le ala na ou malaga ai i pasi e lua i lena taeao ona o le popole ua amata ona leotele mai i lo’u mafaufau. O le sīoa mai o tagata i le la lea sa susulu atu i lo’u taliga na ou lagona ai le toe fia tolotolo e lafi i totonu o si o’u pa’usisi. Peitai e o’o lava i ave pasi i lena taeao e leai ma se isi sa ‘i’ite i moomooga o le fia mou na ia te a’u. Na o’o loa le pasi lona lua i le faleaiga na ma faitonu ma si alii ma te fetaui ai, o’u saele atu loa ma le gatete ma nofo i le laulau na o le lua nofoa o tuu mai ai. E le i leva ae la’ala’a atu loa le manamea na mafua ai le lē moe lelei i le tapenaga o le ulua’i feiloa’iga. Ua ‘ou lē toe nofonofo lelei i lo’u tu loa i luga ma se’i ane le nofoa e alaala ai le autu o faamoemoega. Na tuu atu nei lo’u lima taumatau ma ma faatalofa loa. Paga lea matuā vaivai tele lima o le manamea. Masalo o le malō tele o le ‘o’omi a o’u lima faiumu na māfua ai ona lūlū e le alii lona lima ma milimili.

Na māe’a loa ona fa’a’i’ila nai a’u nanu taupagupagu sa toleni ai a’u e le ‘au fautua, o’u valaau loa i le teine faigaluega e ave atu se lisi o mea’ai se i fafaga le manamea ae le i faga tonu loa le malama. A o talitali le ma ‘oka na ou tuleia atu loa i lana pito le solo lea ua mae’a ona faalipine. “Mo oe!” o la’u taumusumusu lea ma le tete o lo’u leo. O o’u alofilima i le taimi lena ua matuā maluluina ma ua maseesee. Ua amata ona ‘ou afu e ui o le vaitau mālūlū lea a le atunuu ma o lo o mālūlū fo’i le faleaiga. Oka, matuā leaga ua galo i le fale le solosolo o le teine o le ata. O lea na ou tu ai loa i luga ma aga’i atu i le faletaele. O se vaaiga faaletonu ma le faavaivai loto na ou iloa atu nei. Ua amata ona matafi le vali lanu uliuli sa vali ai o’u mata e le ‘au fautua ma ua sisina ifo nei i o’u ālāfau ma ua fefiloi ma le lanu piniki ma ua foliga mai na fasi a’u e se isi aua ua uli uma lalo o o’u mata ua pisia i le vali. Masalo e eseese fā’ata aua fa’ato’ā manino lelei i la’u vaai le sesega o le piniki sa vali ai o’u ālāfau. Talofa se! ua leai se aoga ua mate’ia mai e le manamea le soona naunau.  E lē gata ai iina fītā o lena aso.

‘Ou te toe fo’i atu i le ma laulau o lo o nofo mai ai se ‘olomatua ulusina migimigi. ‘Ou te latalata atu loa  ai ae ‘ou sosōgia se nanamu u’u moso’oi. E sa’o lava a’u o le olomatua a moso o le matou aiga i le itu o lo’u tamā. “Hi aunty!” o la’u fia lelei atu lea ma le faafetai ua mamā ese fusuaga a vali sa fai i o’u mata.

“Auoi! Lua te masani ma si alii sia?” o le tala lea a le olomatua.

“Ioe, ma te ā’o’oga faatasi i le iunivesite” o la’u tali lēmū lea.

“Auoi ta’i lelei! O si ou tei. O le atalii lea o lou tamā i le teine Tahiti lea na ou fai atu ai i le tausaga ua mavae. O le tali lea a le olomatua ma pōpō lava le lima o le tama. E le i māe’a lelei le tala a le olomatua ae pogisa loa la’u va’ai ma ‘ou solovī atu loa i lalo o le laulau.

